Fermandarê HPGê: Me bi xwe Heron vala derxist 

BEHDÎNAN - Endamê Konseya Leşkerî ya HPG’ê Şahîn Cîlo daxuyaniyê girîng yên di derbarê HPG û rola wê ya jibo parastina Gelê Kurd de da ANF’ê.

Rêwitiya ciwanekî Kurd ji zanîngeha Helebê ber bi çiyayên azad, hêviyên mezin, tekoşîna netewî, parastina nirxên mirovatiyê û tîrêjên roja azadiyê ve. Ev rêwîtî gav bi gav ber bi xemila Gabar, Bagok, Munzir, Cûdî, Herekol, Sîpan, Gare û Zagrosan ve meşiya. Ew bû şahidê nivîsandina destanên nujen yên ku bi nermetiliyên ciwanên Apoyî hatine nivîsandin, bû gulek di bexçeyê azadiyê de û bû pênûs li ser rûpelên dîroka nujen ya welatê rojê, bû şagirtiyê zanîngeha mamosteyê mezin ya ku di hembêza çiyan de deriyên xwe ji evîndarên azadiyê re vekir.

Li ber awazên ava ku ji dilê çiya diherikî, li quntara çiyayekî bilind wî çiyayê ku bi sedan xêlvaniyê azadiyê hembêz kirine û bi sedan hêvî di bedena xwe de mezin kirine û bi sedan destan li ser kevirên xwe nivîsandine. Li bin siya dara Gûzê em bûn mêvanê fermandarê HPG‘ê Şahîn Cîlo, piştî xwarina firavîna ku li ser kuç û êzingên welatê rojê hatibû pijandin me bi fermandarê devliken û sohbetxweş re ev hevpeyvîna li jêr bo we xwendevanên hêja amede kir.

*Li ser pirsa min Şahîn Cîlo kiye wî wisa xwe da naskirin. 

-Bi rastî ez hînî vê pirsê nebûme û tu cara ez li ser xwe ne axivîme, lê ez dikarim li ser pirsa te vê bêjim. Gava ku min hêvî dît ez ber bi hêviyê ve herikîm, gava min rastî dît ez lê xwedî derketim û bi mijûlkên çavên xwe min ew parast, gava min meşa ber bi azadiyê ve dît, ez jî bûm yek jê rêwiyên wê, gava min hezkiriyên welatê rojê dîtin min ew di dilê xwe de mezin kirin, gava min mamoste û hosteyê şoreşa hemdem dît ez bûm mîna perperîka ku xwe biavêje hembêza ronahiyê min xwe avêt hembêza dîtinên wî û ez bûm şagirtî di zanîngeha şoreşa wî de.

*Aniha hûn weke hêzên çekdarî, hûn di çi rewşê dene şere, aştiye, navbera? 

- Em niha ne di hersê rewşan jî de ne, partiya me piştî heftakê wê li gora pêşveçûnan biryara xwe bide, lê me weke HPG’ê berî hefteyekê di civîna konseya HPG’ê de biryara şer da û li hemû ciyên ku em lê hene di asta şerê parastina rewa de em amedekariyên pêngavake nû dikin. Lê ev rewş dikare were guhertin ger diyaloga bi serok re berdewam bike û niyeta dewletê a ji bo çareserkirina pirsgirêka kurd were aşkerakirin û gavên berbiçav werin avêtin.

Tevgera Azadiya Kurdistan wê li gora hevdîtina bi serok re biryara xwe bide, HPG jî girêdayî hereketê ye wê li gora beryara tevgerê beryara xwe bide.

*Vê demê pir qala şerê metrepolan tê kirin, gelo wê şerê we li metrepolan bi çi şêweyî be, we di civîna konseya HPG’ê de tektîk û îstratîciya şerê metrepola nîqaş kirin? 

Heta niha me şerê bi pîlan di metrepolan de nemeşandiye, şerê me tim di asta bersivdayîn û hişyariyê de maye, gava ku li Kurdistanê komkujî dihatin çêkirin me ji bo bersivdayînê li metropolan çalakî dikirin. Ji wan çalakiyên me yên ku dihatin kirin dewletê hinek jê aşkera kirin û ser hinekan jî gert.

Em ana wek HPG gihana wê baweriyê ku pêwiste şer li hemû Tirkiyeyê were fireh kirin ji bo tenê civaka kurd ji vî şerî zerarê nebîne pêwistî bi berfireh kirina şer heye. Şerê me wê hem li bajaran be û hem jî di çiyan de be, bê guman wê ne weke dema derbasbuyî be wê di asta navendî de be.

-Gelo wê berjewendiyên welatên rojava li Tirkiyeyê bibin armanca êrîşên we? 

-Armancên bingehîn yê şerê me wê cihên aborî û siyahetê bin, em sivîlan nakin armanc ji ber em girêdayî zagonên navnetewîne û partiya me li ser wan îmze kiriye. Helbet welatên rojava jî wê ji vî şerî ziyanan bibînin.

ABORIYA TIRKIYEYÊ DI HEDEFA ME DE YE

Aboriya Tirkiyeyê aborîke globala wan hertiştên xwe firotne, dibe ku em rasterast cihên welatên rojava nekin hedefên xwe, lê ji ber ku her tişt li Tirkiyeyê di nav hev de ye dibe ku ew jî ji vî şerî ziyanan bibînin, emê hewl bidin ku em bingeha aboriya Tirkiyeyê xerabikin, bêguman wê hişyariyên me ji xelkên sivîl re hebin ku newin Tirkiyeyê.

*Pir qala hêzên we yên fedayî tê kirin, gelo wê rola hêzên fedayî çi be di şerê metrepolan de? 

TABÛRÊN NEMIRAN

Hêzên fedayî hêzeke stratîcîke ew ne ji bo vî karî hatine amedekirin, ew hêza Rêber Apo ye HPG bi giştî hêza rêber Apo ye, lê hêzên me yên fedayî rasterast parastina rêber Apo ji xwe re bingeh digre. Em ji wan re dibêjin taburên nemiran. Ev hêza me hêzeke veşartiye rêxistina wê ne aşkera ye û ji derve re nevekirye kes nikare derbasî nav wan bibe, ew taburin lê ne li gel hev in, ew hêzên parastina gelê kurd yên bilind in û pêre jî hêzên parastina rêber Apo ne. Gava nirxên gelê kurd yên herî bilind ketin bin metirsiyê, erkên vê hêzê parastina wane ew ji bo vî karî hatine amade kirin.

*Kîne ev hêz? 

-Ew kesên di şer de herî zîrek in, kesên ku amadene ji bo parastina rêber Apo û nirxên herî bilind yên gelê kurd bê dudilî xwe feda bikin. Ev hêz di wextên herî zor de wê derkevin holê û bi erkên xwe rabin.

Weke nemûne: gava ku komploya navnetewî çêbû ger wê çaxê ev hêza me amedebûye wê bi erkên xwe rabuye. Ez karim wisa bêjim niha ev hêza me amedeye ger li dijî gelê me komkujî werin li darxistin, yan jî li hemberî rêvebirya me komblo werin li darxistin, yan jî li hember rêber Apo hewildanên tunekirinê werin li darxistin, yan jî êrîşeke di asta tunekirina gêrila de were li darxistin ev hêza me wê bê dudilî têkeve dewrê. Wê li hemberî wan kesên ku di van karan de cîgirtine hesab bipirse ne qatekê deh qatan hesab bipirse, van hêzên me li ser vê sund xwariye û ji bo vê erkê amedene.

Li herderê wê bi erkên xwe rabin, li metrepola dibe li Kurdisanê dibe li kî derê pêwist be wê bikin.

Gelo Teyrên Bazên Kurdistan(TBK). Girêdayî vê rêxistinê ne? 

-Na tu girêdana me bi vê rêxistinê re tune ye, ew rêxistineke bi serê xwe ye, em weke rêxistin wan nasnakin. ew jî carcarna rexnan li me dikin, dibêjin HPG zêde nerme hiqûqê navnetewî bingeh digre. Em weke HPG tu cara naxwazin ku ji şerê me sivîl ziyanan bibînin, lê di şerê wan de carna sivîl jî ziyanan dibînin û dewletê berpirsyarê van ziyanên li sivîlan tên kirin dibînin. 

Ew Rêber Apo weke rêber ji xwe re dibînin, lê negirêdayî HPG’ê ne.

*Hûn weke HPG’ê çi li ser şewitandina xwezaya Kurdistanê a ku ji hêla Artêşa Tirk ve tê kirin dibêjin? 

-Em dizanin ku dewlet bi zanebûn van êrîşên li ser xwezaya Kurdistanê dike û ger dewlet di vî karê xwe de berdewam bike, wê rewşeke xerab bi xwe re biafirîne. Em wek HPG heta niha di asta hişiyariyê de carcarna bersiva van êrîşan bi belavokan didin, em dibînin ku di vî warî de erkên mezin dikevin ser milê saziyên hawîrdorparêz, pêwiste ev sazî bi erkên xwe rabin û pêşiya vê qirkirina xwezayê bigrin. Rêxistina me rêxistineke ekolojîke ji bo me xwezaya Kurdistanê û ya Tirkiyeyê yeke, lê ger dewlet van êrîşan berdewam bike emê nikaribin pêşiya ciwanên kurd bigirin. 

Çepemaniya Tirk û Ereb qala têkiliyên we û Îsraîl dike, lê weke ku em jî ana dibînin balefirên keşfê yên Îsraîl ( Heron)di ser me re digerin, Gelo Îsraîl çi ji we dixwaze? Gelo ev dijîtiya Îsraîl pala xwe dide ser têkiliyê we û Filistiniya yên salên heştêyan yan jî berxwedana we li keliha Şiqêr ya Lubnanê? 

ÎSRAÎL ÇIMA DIJAYETIYÊ DIKE?

-Carnan hevalên me di nav xwe de dibêjin, ger ev hevkariya Îsraîl û Tirkiyeyê nebûye niha me not carî Tirkiyeyê têkbibira. Çi cara ku em gihana asta ku em pişta artêşa Tirkiyeyê li erdê xin, Îsraîl ketiya dewrê û ew xelaskirine ez di warê leşkerî de dibêjim. Weke mînak: ji 90-93 di şer de em serketîbûn di derbasbûna me ya 94 an de em ketibûn qunaxa şerê giştî, di wan salan de gelek herem ketin destê me û bandora dewletê li wan nema. 

Heremên wekî Gabar, Besta, Cîlo çiya û gundên derdorê hemî ketin dest me û dijmin ji wan vedikşiya, li başûr jî herema parastina medya ket destên me sînorên bakur û başûr ji Îranê û heya bi sînorê Sûriyeyê em hakim bûn û bi rojê jî em diçûn û dihatin yanî sînor fîlî ji holê rabûn. Eynî di vî wextî de Îsraîl bi hawara dewleta Tirkiyeyê ve hat yek ji van arîkariyan pîlotên Îsraîl hem pîlotên Tirkan perwerde dikirin û hem jî fîlî tevlî şerê li dijî me dibûn, me di bêtêl û ji devên hêsîrên di destên xwe de jî, me ev tişt bihîst. Wekî din jî teknolojiya şevê di hemî waran de dan Tirkiyeyê û pêre jî tankên wan modêrnîze kirin.

Dîsa asta şerê me û Tirkiyeyê anînin wek hev û Tirkiyeyê ji têkçûnê rizgar kirin.

Di 2004’an de me dest bi hemleyeke nû kir me şêwazên taktîkên gerîla ji nû de ava kir me şerekî gerîla yê modern destpêkir ew teknîka ku Îsraîl dabû Tirkiyeyê me derbas kir û nema karîbûn bandorê li me bikin. Vê nêzîkî 3-4 salan berdewam kir. Me dîsa xwe amede dikir ku pêngaveke nû destpêbikin û hinek encaman bidestbixin. Di vir de dîsa dewleta Îsraîlê ket dewrê îtîfaqên Îsraîl û Tirkiyeyê yên stratejîk li ber çavin, musteşarên Îsraîl hatin Tirkiyeyê û gotin emê teknîka herî nû `Nana` bidin Tirkiyeyê û pêre jî bûn arîkarê modernîzekirina artêşa tirk û teknîkên herî li pêş dan wan, mîna balefirên Heron yên keşfê, sîstema lazer yên ku karibe bi şev li hedefa xin, sîstema ku karibe ji navendê agehdariya bide balefran, 10 balefirên keşfê Heron dan Tirkiyeyê pêre jî heya demekê li Batmanê musteşarên dewleta Îsraîl artêşa Tirkiyeyê perwerde dikir heya niha jî berdewamin di vî karî de.

*Çima hevqas dijminatiya Îsraîl li hemberî we heye sedemên vê dijminatiyê çi ne? 

-Me jî fam nekir. Di destpêka komploya navnetewî a li dijî partiya me û heta dîlgirtina Rêberê me, Îsraîl alîkarî da Tirikiyeyê, wê çaxê jî rêvebiriya me tu wate neda vê destekê, dema ku rêveberiya me dîl hate girtin wî jî got: me fam nekir ji bo çi Îsraîl vê dijminatiyê li dijî me dike. Li gora em fam dikin Îsraîl ne ji bo kilê çavên Tirkiyeyê vê piştgiriyê dike vê demê berjewendiyên wê wisa dixwaze ji ber vê jî şerê li dijî me dike.

Ji hêlekê ve dixwaze dewleta Tirkiyeyê weke xwe li ser piyan bihêle û di nav tevgera azadîxwaz ya gelê kurd de siyasetên nêzîkî siyaseta xwe bide pêş. Tevgera me jî tevgereke serbixweye û hêza xwe ji gelê xwe digire û pala xwe nade ser tu hêzan ji ber vê jî Îsraîl dixwaze tevgera me bêbandor bike. Em vê siyaseta dewleta Îsraîl şaşdibînin û heta li dijî sûdên dewleta Îsraîl jî dibînin, ji ber tevgera me tevgera çareserkirina pirsgirêkên rojhilata navîne û rêyên çareseriyê vedike tevgera me şêweyên demokratîk bingeh digire. Rêberê me jî di parêznameya xwe de li ser pirsgirêka Cihuyan disekine, şêweyên çareserkirina pirsgirêkan ya tevgera me sûdê gelên rojhilata navîn tevan tê de heye. Weke tê xweya kirin îro dewleta Tirkiyeyê li ser dubena dilêze ji hêlekê ve têkiliyên xwe bi Îsraîl re berdewam dike û ji hêla din ve têkiliyên xwe bi ereban re berdewam dike û xwe weke parêzvanê berjewendiyên ereban dide nîşandan, siyaseta dewleta tirk siyaseta xapandinê ye, niha herdu benê ku Tirkiyeyê li ser dilîze şidiyane. 

*Têkiliyên we û dewleta Îsraîl hene yan jî demên berê çêbûne? 

-Na tune ne û berê jî çênebûne. Di dema Komployê de têkiliya me bi rewşenbîrên Cihuyan re çêbûn ev di rojnameyan de jî derket yanî di asta rojnemevaniyê de bû, wê çaxê li Berlîn çend welatparêzên me bi destên Îsraîl hatin kuştin, armanca welatparêzan ew bû ku li devê balyozxaneya Îsraîl komploya li hemberî rêveberiya me ku destê Îsraîl jî tê de hebû protesto bikin, lê Îsraîl ew çalakiya demokratîk ya welatparêzan bi kuştinê bersiv da, li ser vê çalakiyê rewşenbîrên Cihuyan bi me re hevdîtin çêkirin ji xwe ne hevdîtineke bi dizî bû di rojnameyan de jî derket wekî din tu têkiliyên me çênebûne.

Li gora ku dewleta Tirk û çepemaniya wê ji raya giştî re dê xweya kirin, dibêjin hûn nikarin di çiyan de tevbigerin. We jî da xweya kirin hevqas alîkariya teknîkî bi tirkan re tev jî ji bo astengkirina tevgera we bû, li gor ku em jî dibînin balefirên Heron li ser we pir digerin, lê em dibînin ku hûn pir rihet tevdigerin û balefirên Heron jî nema tu bandorê li tevgera we dikin, hûn vê bi çi ve girê didin?

Di destpêkê de me ji teknîkên Îsraîl û Amerîkayê ziyan dîtin, hem ji Heron û hem ji Pirîketo ji ber ji me re ev teknîk nû bûn û em ne xwedî tecrube bûn di wî warî de. Lê niha me noqteyên parastinê fam kir û metodên parastina xwe jî me bi pêşxistin, bêguman hevalên me yên ku di warê teknîkê de bi şev û roj li ser dixebitin hene. 

Navenda Pirîketo li Kerkukê ye ew jî agahdariyan li ser tevgerên me didin Tirkiyeyê.

Heron bi erebî jêre dibêjin Malik Alhezîn Pirîketor Îsraîl 10 Heron dane Tirkiyeyê pêşî Îsraîliyan bikartanîn niha tirk jî hîn kirine.

Me bi tedbîrên xwe Heron û Pirîketor vala derxistin, ev du sale êrîşên wan bê encam dimînin ger carna me ziyan dabin jî ew ji kêmasiyên hevalên me bûn.

Li ser sînor topan diavêjin, bi balafiran bombe dibarînin tev vala derdikevin, bêguman ev tev zirarin ji bo Tirikiyê yanî teknîka wan jî nema dikare li hember şerê gerilayê hemdem encamê bigre. Niha êrîşên dewleta tirk li ser me kêmbûne ev ne ji siyaset û neyeta wan a baş tê na, ew tev ji tedbîrên me yên li hemberî teknîka wan tê, ji ber vê wan jî ferq kiriye ku êrîşên wan bê encam dimînin ji bona zerara wan zêdetir nebe êrîş hinekî bisînor kirine.

*Li gor we da xweyakirin tedbîrên we nahêlin agahî li ser tevgerên we bighin Tirkiyeyê, lê hinek jî dibêjin deweleta Îsraîl agehiyan teva nade Tirkiyeyê gelo ev raste? 

-Na ev ne raste, ji ber gava ku balefirên Heron digerin agahiyan bi şêweyekî rasterast dide 30 navendî li Tirkiyeyê û ew navend li gor van agahiyan dikevin tevgerê. Li Enqere, Amed û Geverê û pêre jî diçe ji wan navendên ku rasterast bi me re jî şer dikin.

*Di meha tirmehê de li Qubînê çend hevalên we di nav goristanê êzîdiyan de jiyana xwe ji dest dan, tu dikare ji me re rave bike çima goristan û ne li ciyekî din? 

-Em wê gavê di dema bêçalakîtiyê de bûn heval diçûn herêma Amedê dera lê şehîd ketine devereke deşte heval hinekî bê tedbîrbûn. Ew operesyon li ser îxbarê tê destpêkirin heval jî li nêzî goristanin dewletê bi hemû hovîtiya xwe êrîşî hevalan kir. Du rê li ber hevalan man yan berxwedan yan teslîmî bêguman hevalên me bi qehremanî li berxwedan û gihiştin şehadetê.

Welatparêzên me yên êzîdî xwedî kedin di vê şoreşê de û bi taybetî di nava HPG’ê de fermandarên pir mezin yên mîna Bêrîvan (Binefiş Egal) û bi qehremanî ber bi şehadetê ve çûne hene. Van welatparêzên me dibin hemî mercan de desteka xwe ji tevgera me kêmnekirine û bi taybetî jî gerîla. Em di wê baweriyê dene ku wê hîn bêtir li tevgera xwe xwedî derkevin û vê tevgerê hêza xwe ya bingehîn bibînin. Banga min ji bo civaka me ya Êzîdî heye çi li Batman, Mêrdîn û Wêrenşarê û çi li derveyî welat dibe, ku ew jî bi xurtî cihê xwe di pêngava çaremîn a partiya me de bigrin û di rêzên pêşî yê serkeftina tevgera me de cî bigrin.

GELO HPG JIBO SÛRIYEYÊ METIRSIYEK E?

*Dewleta Sûrî dibêje ev hêza HPG’ê metersiyê li ser me jî dike, gelo ev çiqasî raste? 

-Li Sûriyeyê tu hêza me ya HPG’ê nîne, di rêziknameya HPG’ê de ji bo vî beşê welatê me şer nîne. Em weke hêzên HPG’ê li Bakur, Başûr û Rojhilat hene lê li Sûriyeyê hêzên me tune ne. Di vê demê de hinek dixwazin provokasyonan derxin dibêjin HPG cihên xwe li Sûriyeyê çêdike yan jî Sûriye nizanim çend kes ji wan kuştine, ev ne raste û wekî din jî tu planên me yên bi vî şêweyî tunene.

*Niha pirs eve çima herkes vê hêzê ji bo xwe metirsî dibîne? 

-Weke ku em tev dizanin hêza pêşmerge hêza herema başûrê Kurdistan tenê ye, YNK jî li mentîqa Soran hêza xwe ji bo wê heremê çêkiriye. Lê HPG ne wisa ye ew hêza hemû gelê kurd e ji herçar perçan kurd hene heta ji netewên serdest jî di nav me de hene. HPG di bingeha xwe de hêzeke netewiye û ya hemû gelê kurd e çi gava ku nirxên gelê kurd bikevin bin metirsiyê, ev hêza parastina van nirxane li ku dibe bila bibe. 

Çi hevalê ku tevlî vê tevgerê dibe ne ji bo parçekî tevlî dibe ew ji bo hemî Kurdistanê tevlî dibe ez jî yek ji van hevala me di dilê me de Kurdistan heye Sînor tunene.

HPG hêza parastina gelê kurde ji rojava jî bi hezaran şervan di nav vê hêzê de hene û hem madî û hem manewî gelê me yê rojavayê Kurdistan piştgiriya xwe daye vê tevgerê û ew tevgera xwe dîtiye û hîn jî berdewame di vê rê de. Lê gava êrîşên bi mebesta tunekirina gelê me pêkwerin li ku dibe bila bibe HPG’ê hêza parastina vî geliye di asta şerê rewa de wê gelê kurd biparêze.

Lê tevgera me li Sûriyeyê şerê çekdarî bingeh nagre, em dixwazin pirsgirêkên xwe bi Sûriyeyê re bi diyalog û metodên demokrasî çareser bikin. Di vî warî de banga rêber Apo jî ji bo birêz Beşar Ased hebû ji bo navberiya me û dewleta Tirkiyeyê.

